ՏԵՂԵԿԱՆՔ
ՀՀ ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅԱՆ ԵՎ ԵՎՐՈՊԱԿԱՆ ՆԵՐԴՐՈՒՄԱՅԻՆ ԲԱՆԿԻ ՄԻՋԵՎ «ԽՈՐՀՐԴԱՏՎԱԿԱՆ ԱՋԱԿՑՈՒԹՅԱՆ ԵՎ ԽՈՐՀՐԴԱՏՎԱԿԱՆ ԾԱՌԱՅՈՒԹՅՈՒՆՆԵՐԻ ՄԱՍԻՆ՝ ԳՅՈՒՄՐՈՒ ՇՐՋԱՆՑԻԿ ՃԱՆԱՊԱՐՀԻ ՏԵԽՆԻԿԱՏՆՏԵՍԱԿԱՆ ՀԻՄՆԱՎՈՐՄԱՆ ԵՎ ԱՇԽԱՏԱՆՔԱՅԻՆ ՆԱԽԱԳԾԻ ԹԱՐՄԱՑՄԱՆ ՀԱՄԱՐ» ԹԻՎ AA-011664 ՀԱՄԱԳՈՐԾԱԿՑՈՒԹՅԱՆ ՀԱՄԱՁԱՅՆԱԳՐԻ ՀԱՍՏԱՏՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ

[bookmark: _Hlk184740912]	Հյուսիս-հարավ ճանապարհային միջանցքի ներդրումային ծրագրի Տրանշ 5-ի Գյումրիի շրջանցիկ հատվածի նախապատրաստական աշխատանքների շրջանակներում ՀՀ տարածքային կառավարման և ենթակառուցվածքների նախարարության (ՏԿԵՆ) և Եվրոպական ներդրումային բանկի (ԵՆԲ) միջև 2024 թվականի հոկտեմբերի 28-ին քաղաք Երևանում և 2024 թվականի նոյեմբերի 13-ին քաղաք Լյուքսեմբուրգում ստորագրվել է «Խորհրդատվական աջակցության և խորհրդատվական ծառայությունների մասին՝ Գյումրու շրջանցիկ ճանապարհի տեխնիկատնտեսական հիմնավորման և աշխատանքային նախագծի թարմացման համար» թիվ AA-011664 համագործակցության համաձայնագիրը (այսուհետ՝ Համաձայնագիր): 
	Համաձայնագրի նպատակը՝ ԵՆԲ-ի կողմից ՏԿԵՆ-ին աջակցություն տրամադրելն է՝ Գյումրու շրջանցիկ ճանապարհի տեխնիկատնտեսական հիմնավորման և աշխատանքային նախագծի թարմացման համար:
Գյումրու շրջանցիկ ճանապարհահատվածը Հյուսիս-հարավ ճանապարհային միջանցքի ներդրումային ծրագրի Տրանշ 5-ի շրջանակներում վերականգնվող Գյումրի - Բավրա 60 կմ երկարությամբ ճանապարհի մի հատվածն է՝ շուրջ 23 կմ երկարությամբ (այսուհետ՝ Ծրագիր)։ Ծրագրի տեխնիկատնտեսական ուսումնասիրությունը, շրջակա միջավայրի և սոցիալական ազդեցության գնահատումը և մանրամասն նախագիծը Հարևանության ներդրումային ֆոնդի աջակցության հիմնադրամի ֆինանսավորմամբ (TA2015011 AM NIF) մշակվել են 2016-2017 թվականներին և հաշվի առնելով այդ հանգամանքը, անհրաժեշտություն է առաջանում վերանայել ու թարմացնել դրանք: 
Համաձայնագրի ուժի մեջ մտնելուց հետո՝ ԵՆԲ-ն իր քաղաքականության, կանոնների և գնման ընթացակարգերի համաձայն կիրականացի Խորհրդատվական ծառայությունների ձեռքբերման գնման գործընթաց և կկնքի խորհրդատվական ծառայությունների մատուցման պայմանագիր, որի շրջանակներում խորհրդատուն կթարմացնի Գյումրու շրջանցիկ ճանապարհահատվածի տեխնիկատնտեսական հիմնավորումը և աշխատանքային նախագիծը, մասնավորապես՝ կիրականացնի մանրամասն նախագծային փաստաթղթերի վերանայում և արդիականացում, ծրագրի բյուջեի և նախահաշվի վերանայում ու թարմացում, տեխնիկատնտեսական հիմնավորման թարմացում, շրջակա միջավայրի վրա ազդեցության գնահատման հաշվետվության պատրաստում, հողերի օտարման ու տարաբնակեցման ծրագրի վերանայում, թարմացում, ինչպես նաև շինարարական աշխատանքների մրցութային  փաթեթի պատրաստում:
Համաձայնագրով Հայաստանի Հանրապետության համար չեն առաջանում գույքային ու ֆինանսական պարտավորություններ, քանի որ խորհրդատվական ծառայությունների մատուցման պայմանագիրը կնքվում է ԵՆԲ-ի կողմից և պայմանագրով նախատեսված վճարումները կատարում է ԵՆԲ-ն:
Ծրագրի իրականացումը բխում է ՀՀ Կառավարության 18.08.2021թ.՝ «Հայաստանի Հանրապետության կառավարության 2021-2026 թվականների գործունեության միջոցառումների  ծրագիրը հաստատելու մասին» թիվ 1902-Լ որոշմամբ հաստատված N 1 Հավելվածի 46․8՝ «Տրանշ 5՝ Գյումրի շրջանցիկ ճանապարհահատվածի կառուցում» միջոցառման իրականացումից: 
 Ելնելով վերոգրյալից և հիմք ընդունելով «Միջազգային պայմանագրերի մասին» օրենքի 10-րդ հոդվածի 3-րդ մասը՝ համաձայնագրի հաստատումը ՀՀ նախագահի կողմից համարվում  է նպատակահարմար։

ՀՀ տարածքային կառավարման և
 ենթակառուցվածքների նախարարություն
